
UFUNGWA WA MWILI NA NAFSI: UCHAMBUZI WA
KIFOUCAULT WA SAUTI YA DHIKI YA ABDILATIF ABDALLA

AHMAD KIPACHA & HADIJA JILALA

Tumkumbuke Ahmad Kipacha (1963-2024)

Tulipohariri makala hii tumepatwa na msiba wa Ahmad Kipacha aliyetuacha mapema. Marehemu
Ahmad Kipacha alikuwa na mchango mkubwa sana katika taaluma ya isimu na fasihi ya Kiswahili
na atakumbukwa kwa mengi mazuri aliyoyafanya. Miongoni mwa shughuli zake, pia amechangia
makala kadhaa katika jarida letu la Swahili Forum. Tumkumbuke mwenzetu tukiwapa pole familia
yake nzima pamoja na wenzake wa chuoni. Mungu amlaze mahali pema.

Wahariri wa SWAHILI FORUM

Katika makala hii tunachanganua hali ya ufungwa wa mwili na nafsi kama unavyojitokeza katika diwani
ya Sauti ya Dhiki ya Abdilatif Abdalla. Uchanganuzi huo unazingatia mawazo ya Michel Foucault
kupitia nadharia zake za mamlaka na mifumo ya uadabishaji kama zinavyojitokeza katika andiko lake
adhimu la Discipline and Punish. Badala ya Abdilatif Abdalla kujisalimisha kutokana na mbinu ya
udumavu wa mwili inayotumika kumuadabisha akiwa gerezani, anapambana dhidi ya mfumo huo
udhibiti—panoptisizimu'- kwa njia ya maandishi ya kishairi. Mwanda finyu unaojitokeza wa kukwepa
uchunguzi na uangalizi akiwa gerezani unatoa nafasi kwa Abdalla kuutumia mwanya huo kiubunilifu na
kisanaa kuyapinga mamlaka, kuasi, na kutotii amri na mipaka iliyowekwa na tabaka lenye mamlaka
katika kipindi cha ubaada-ukoloni® nchini Kenya.

1. Utangulizi

Abdilatif Abdalla ni raia wa Kenya, mwandishi, mshairi na mwanaharakati wa kisiasa. Alizaliwa
mwaka wa 1946 katika mji wa Mombasa nchini Kenya. Ni mwandishi aliyewahi kufungwa katika
magereza ya Shimo la Tewa na Kamiti nchini Kenya kati ya mwaka 1969 hadi 1972 kwa tuhuma
za uchochezi dhidi ya serikali halali ya Jamhuri ya Kenya chini ya serikali ya chama cha KANU
kilichokuwa kinaongozwa na Rais Jomo Kenyatta (Nyaigotti-Chacha 1992). Ni mshairi maarufu
wa karne ya 20 ambaye maandiko yake yamekuwa ni yenye mvuto mkubwa hasa yakijielekeza
katika masuala ya kisiasa, kiuchumi, kiutamaduni na kijamii. Miongoni mwa kazi zake ni pamoja

! “Panopticism’ ni dhana ya kinadharia iliyoanzishwa na mwanafalsafa Mfaransa Michel Foucault. Inacleza namna ya
udhibiti wa kijamii ambapo watu huanza kujilinda wenyewe kutokana na ufuatiliaji wa mara kwa mara, hivyo basi
kutengeneza miili yenye nidhamu, tulivu na yenye tija. Hata hivyo, mtazamo huu wa panoptic sio lazima uonekane
ili kuunda athari za kinidhamu. Kwa kweli, Foucault alisema kuwa wazo kwamba mtu anaweza kutazamwa wakati
wowote, inamaanisha kwamba mtu binafsi, kwa ajili ya tahadhari, daima huenenda kana kwamba anatazamwa.

2 Ubaada-ukoloni kwa mujibu wa makala hii ni kipindi kinachosawiri mfumo wa maisha baada ya nchi zilizotawaliwa
na wakoloni kupata uhuru.

na Utenzi wa Maisha ya Adamu na Hawa (1971) na Sauti ya Dhiki (1973). Kwa kitabu chake cha
Sauti ya Dhiki, Abdilatif Abdalla alipata Tuzo ya Fasihi ya Jomo Kenyatta mnamo 1974.

Kwa ujumla, katika utunzi wake, mwandishi anatumia kalamu yake kama silaha ya kupinga
unyonyaji, ukoloni mamboleo, ukandamizaji wa wanyonge na dhuluma za viongozi wasiojali
maslahi ya wananchi na kuweka mbele maslahi binafsi. Abdilatif aliandika diwani yake ya Sauti
va Dhiki wakati akiwa gerezani akitumikia kifungo chake. Diwani hii imesheheni mashairi kuhusu
utamaduni, mapenzi, nasaha, siasa, masuala mbalimbali ya kijamii. Ni diwani ambayo ilitungwa
kati ya mwaka 1969 na 1972 kipindi ambacho mtunzi alikuwa kifungoni baada ya kupatikana na
hatia ya kufanya kosa la uchochezi kwa kuhamasishwa watu waipindue Serikali ya Kenya kwa
kutumia silaha (Nyaigotti-Chacha 1992).

Hivyo, unapoisoma diwani hii unaweza kugundua jinsi athari ya kifungo kwa mfungwa na
namna kifungo kinavyoweza kukuza na kuimarisha moyo na fikra ya mfungwa. Kwa ujumla katika
diwani hii mtunzi anazungumzia kuhusu masuala ya kisasa bila kupotoka na kutafuta mifano ya
kigeni. Kama alivyowahi kusema Shihabuddin Chiraghdin, mmoja wa wataalamu mashuhuri wa
lugha ya Kiswabhili, ambapo katika utangulizi wake anaeleza kwamba, ingawa Abdilatif Abdalla
ameingiliwa na athari za kigeni kwa sababu ya elimu aliyoipata shuleni, 'hakukubali
kuzongwazongwa na athari hizo, hivyo mashairi yake hayana maingilio ya miundo ya kigeni hata
chembe, na mawazo yake yote yameambatana na Uswahili na Uafrika kwa jumla' (Abdalla 1973:
1X).

Hivyo, suala la ufungwa, mateso na kuadabishwa kwa waandishi na watunzi wa kazi za sanaa
halikutokea katika jamii mbalimbali za Kiafrika. Matukio hayo huwa hayawatokei watu wa
kawaida pekee, tunashuhudia wanasiasa, wasomi, wasanii, waandishi wa habari nao pia hunaswa
katika mtego wa adhabu pale wanaposema, kutenda au kuandika kile ambacho tabaka la wenye
mamlaka, watawala wanaona si sahihi. Matukio ya kulazimishwa utii kwa kuadhibishwa haswa
kufungwa jela yamewatokea pia akina Wole Soyinka, Denis Brutus, Kofi Awoonor, Ngiligi wa
Thiong’o kwa upande wa waandishi/wanaharakati wa fasihi ya Kiafrika (Ngiigi 1981). Kwa
mtazamo wa Ngiigi wa Thiong’o katika andiko lake la Writers in Politics mwandishi wa fasihi
hana jinsi ila kuchagua moja kati ya upande wa kuunga mkono - ama upande wa umma au ule
unaokandamiza umma. Na kwamba katu mwandishi hawezi kuwa hana upande mahsusi, kwake
yeye anaona ‘every writer is a writer in politics’ (Ngiigi 1981: xii). Ndipo katika andiko lake jingine
la Penpoints, Gunpoints and Dreams (1998) Ngiigi anahitimisha hatima ya waandishi ‘waasi’ wa
Kiafrika kwa kauli ifuatayo:

Prison then is a metaphor for the postcolonial space, for even in a country where there are
no military regimes, the vast majority can be condemned to conditions of perpetual physical,
social and psychic confinement’ (Ngtigi 1998: 60).

&9

Hivyo, jela basi ni sitiari ya nafasi ya baada ya ukoloni, kwani hata katika nchi ambayo

hakuna serikali za kijeshi, wengi wanaweza kuhukumiwa kwa hali ya kifungo cha kudumu

kimwili, kijamii na kiakili. (Tafsiri yetu)
Kazi ya hivi karibuni ya kumuenzi Abdilatif Abdalla, kama ilivyohaririwa na Rose Marie Beck na
Kai Kress, imepewa jina la Abdilatif Abdalla: Poet in Politics (2016) na hivyo kumtambulisha
Abdalla kama mshairi-mwanasiasa ambaye amechagua upande wa utetezi wa umma na hivyo kuwa
miongoni mwa kundi la waandishi Waafrika ‘waasi’. Kitendo hicho cha uasi kinamfanya awe
katika upande ‘usiosahihi’, upande unaomuweka katika jela zenye ulinzi mkali (‘maximum
security’) kama vile Kamiti na Shimo la Tewa. Kupitia kumbukizi ya Detained: A Writer’s Prison
Diary (1981), Ngiigi wa Thiong’o anabainisha kile alichojifunza akiwa kizuizini kuwa:

[...] the prison system is a repressive weapon in the hands of a ruling minority

determined to ensure maximum security for its class dictatorship over the rest of the
population. (Ngtigi 1981: 4)

[...] mfumo wa magereza ni silaha ya ukandamizaji ulio mikononi mwa watawala
wachache ambao wamedhamiria kuhakikisha usalama wa hali ya juu kwa ajili ya
tabaka la udikteta wao dhidi ya watu wengine wote. (Tafsiri yetu)
Hivyo, jela dhidi ya waandishi-wanaharakati ina malengo makuu ya kuutesa mwili wa mtuhumiwa
aweze kuvunjika ‘moyo’ na kuishia kujisalimisha na kuchagua upande ‘sahihi’.

Mjadala wa kinadharia wa wenye nguvu, madaraka, mamlaka, na ubabe wa kuadhibu mwili ili
kukomesha au kuadabisha nafsi au ‘moyo’ umeshughulikiwa katika andiko la
mwanahistoria/falsafa Michel Foucault la Discipline and Punish (1977). Foucault anatutaka
tuuhoji utaratibu uliozoeleka wa kuadabisha tabia, hulka na misimamo ya wanadamu kwa
kuuadhibu na kuudumaza mwili. Mtazamo wa kuadhibu au kuadabisha mwili umebadilika
kutokana na maarifa mapya ya njia mujarabu ya kuwafanya wanadamu watii kanuni na kuwa na
mwelekeo unaochukuliwa kuwa ni sahihi kwa upande wa tabaka lenye mamlaka bila hata ya
kuadhibu mwili moja kwa moja. Kwa ujumla, mfumo wa kuadabisha kwa sasa unatumia mbinu na
mielekeo iliyowekwa na wenye mamlaka. Abdalla anaubaini mkakati wa kutumia mwanda wa
mamlaka kuijenga jamii inayodumazwa na kutiishwa, na hivyo kupingana nao kupitia diwani yake
akiwa ndani ya majengo hayo yaliyokusudiwa kumnyamazisha.

Mhakiki Chacha Nyaigotti-Chacha (1992: 11f.) anaichukulia kwa ujumla diwani ya Sauti ya
Dhiki kuwa “ni mjadala wa nafsi, ni kitulizo na kiliwaza”. Ufafanuzi wa kirai ‘mjadala wa nafsi’
unaelezwa kwa kifupi na Nyaigotti-Chacha kuwa “ni mjadala uliomo ndani ya nafsi yake unaleta
maneno ambayo yanamtuliza na kumliwaza” (ibid.: 66). Anabainisha zaidi kuwa kujiliwaza huko
ni ‘njia ya kutoa mori katika roho na kujitakasa’. Tunaguswa na maneno mawili katika mchango
huo wa Nyaigotti-Chacha kuhusiana na diwani ya Sauti ya Dhiki nayo ni ‘nafsi’ na ‘roho’. Dhana
za ‘nafsi na ‘roho’ pamoja na ‘moyo’ na ‘mwili’ zinatanuliwa katika makala hii kwa kujenga hoja

kwamba andiko la Abdilatif Abdalla la Sauti ya Dhiki, ambalo chimbuko lake ni shajara ya jela, ni
sauti yake ya kukaidi badala ya kujuta na kuomba msamaha kutokana na shinikizo la mateso ya
mwili na nafsi kutoka kwa watesaji wake. Ni kitendo cha kukataa kwake kuvutwa upande anaouona
‘si sahihi’.

Ndani ya diwani hiyo Abdalla anatubainishia safari ya ‘dhiki’ inayoanzia mwili wa nje hadi

mwili wa ndani (‘nafsi/‘moyo’). Anawasihi ‘wasafiri’ wenziwe kuwa ‘nyoyo sizife kwa tabu’
(1973: 5) kwani makusudi ya ‘watesaji’ wao ni kuwavunja ‘moyo’ katika safari zao.

Kwa upande wake Waliaula (2009) katika makala yake ya ‘Prison, Poetry, and Polyphony in
Abdilatif Abdalla's Sauti ya Dhiki’ anacleza Abdalla ni miongoni mwa watu waliosimama kishujaa
kuwakilisha sauti nyingi za utetezi dhidi ya itikadi kutoka kwenye magereza. Alikumbatia sanaa
na uanaharakati, kwa kuupa ushairi wake ushiriki wa kisiasa ambao unaambatana na safari nyingi-
sauti nyingi kutoka kwa maombolezo ya mfungwa hadi kuwakosoa watu wake wa pwani, wasiwasi
juu ya familia yake, na uthibitisho wa kujitolea kwa mapambano; kama mshauri wa kujiamini na
anayejua yote, na asiye na uhakika na ambaye amechanganyikiwa katika kutafuta ushauri na
mwelekeo. Maelezo haya ya Waliaula yanatupa mwangaza kuwa kazi ya Sauti ya Dhiki
imefungamana na sauti ya uanaharakati na ushujaa wa mtunzi kutumia kalamu yake akiwa gerezani
ili kuendelea kupigania haki. Japo serikali iliona gereza ni sehemu ya kuzima sauti yake lakini
kwake ilikuwa kinyume chake.

2. Mamlaka na mikakati ya uadabishaji wa mwili na nafsi

Katika andiko la ‘The Body and Punishment in Eighteenth-Century England’, Randall McGowen
(1987) analisawiri tukio la kunyongwa watuhumiwa wa makosa kama ya wizi au ughushi nchini
Uingereza katika karne ya kumi na nane. Wahukumiwa wakiwa wamepakiwa katika mkokoteni
wakiambatana na kuhani ambaye wajibu wake ni kuwasihi kutubu au kuwaombea msamaha wa
kiungu. Umati unakusanyika karibu na sehemu ya kunyongea. Tukio hilo linalojumuisha igizo la
kimiviga na ibada linaulenga umma uliokusanyika kushuhudia hukumu ya wahalifu. Umma
unasukumana na kuminyana ili kupata nafasi ya kuwashuhudia watuhumia wenye huzuni na
majonzi wakipandishwa kitanzini. Umma unajawa na shauku ya kusikia kauli za maonyo na majuto
au kwa mara chache kusikia kauli za malalamiko na ukaidi zikitolewa kama kauli za mwisho za
wahukumiwa kabla mnyongaji hajawawekea kitanzi shingoni tayari kwa ajili ya kuipitisha hukumu
ya kikatili.

Adhabu za kimiviga kama zilivyosimuliwa na McGowen, pia zinajitokeza katika andiko la
Foucault katika Discipline and Punish. Foucault naye anatuwasilishia tukio la mateso na kifo cha
kikatili kinachomtokea Robert-Frangois Damiens nchini Ufaransa mnamo mwaka 1757.
Mhukumiwa huyo anaadhibiwa hadharani kwa viungo vyake vya mwili kunyofolewa

vipandevipande. Halaiki inaachwa na taswira na sauti ya kudhikika ya mhukumiwa kabla ya kukata
‘roho’. Utaratibu huo anaulinganisha na utoaji adhabu wa miaka themanini baadaye katika jela za
Ufaransa. Madhumuni ya ulinganisho huo ni kubaini mabadiliko katika mbinu za kuadhibu ambapo
uhalalishaji wa utesaji na utoaji hukumu hadharani unaondolewa, badala yake uibukaji wa taasisi za
magereza-ngome- inakuwa ni sehemu ya mfumo wa kisasa wa kuadhibu. Badala ya adhabu za
kikatili za kuuadhibu mwili kunabuniwa adhabu za ‘kimkakati’.

Kwa mujibu wa uhakiki wa Thomas Mathiesen katika makala yake ya ‘The Viewer Society:
Michel Foucault’s “Panopticon®” revisited” anayagawa maandishi ya Foucault ya Discipline and
Punish katika malengo makuu matatu: lengo la kwanza linahusu mabadiliko katika mfumo wa
adhabu kutoka katika utesaji wa wazi hadharani hadi kufungwa ndani ya majengo ya jela; pili ni
malengo ya kuadhibu kutoka kuadhibu mwili hadi kuadhibu nafsi; na tatu ni mabadiliko ya jumla
ya mfumo-jamii (Mathiesen 1997: 216f.). Hivyo kufuatana na malengo hayo makuu tunaona kuwa
Michel Foucault katika Discipline and Punish, anabainisha mabadiliko ya kinadharia na kivitendo
katika utaratibu wa utoaji adhabu kwa sasa duniani kote.

Hata hivyo, Foucault anapinga hoja ya kuwa mabadiliko hayo yanatokana na sababu za ‘kiutu’
au malengo ya kupunguza adhabu. Hoja yake ni kuwa, kuna upevukaji wa maarifa na ustadi wa
kimamlaka katika kuadhibu na kwamba taratibu za karne ya kumi na nane hazina athari
inayokusudiwa na ipo hatari ya umma kuanzisha machafuko na upinzani dhidi ya ufalme kwa
kuingiwa na simanzi juu ya masaibu yanayomkuta mhukumiwa. Mabadiliko hayaashirii upunguaji
wa kiasi cha ukatili, maumivu, ubinadamu zaidi, heshima zaidi au utu zaidi bali ni mabadiliko katika
kiini cha kile kinachoadhibiwa yaani ulengaji wa mateso badala ya mwili, nafsi ndiyo imulikwe.

Katika mabadiliko ya adhabu, Foucault anaona kuwa kubuniwa kwa asasi kama vile magereza
ni kwa nia ya kudhibiti na kuzalisha ‘miili dumavu’ (‘docile bodies’). Anaubainisha muundo wa
usanifu majengo wa magereza kama ulivyoasisiwa na Jeremy Bentham, ambapo jela inageuka kuwa
ni nyenzo ya usimamizi, uchunguzi na udhibiti kwa kutumia mbinu ya ‘panapticon’ ambapo
wafungwa wanawekwa katika seli ndogo ndogo zilizopo katika muundo wa duara huku kibanda
cha ulinzi kikiwa juu yao ambapo walinzi wanakuwa na uwezo wa kuwaona wafungwa lakini
wafungwa hawawaoni walinzi hivyo muda wote wafungwa wanajihisi wanaonwa au kuchungwa.
Hali ya kujihisi unachungwa muda wote ndiyo mateso ya nafsi. Mwili wa mwanadamu
uliodumazwa kwa mujibu wa Foulcault katika Discipline and Punish, ni ule unaoweza
kufinyangwafinyangwa na kuwa wa kudanganywa, kutengenezwa, kufunzwa “manipulated,
shaped, trained” (Foucault 1977: 135; 136). Taasisi ya ufinyangaji ni majengo ya jela yaliyoundwa
kwa mtindo wa panapticon. Hivyo, wafungwa hugeuzwa walinzi wa mwili na nafsi zao kwa kupitia

3 ‘Panopticon’ ni mbinu ya mandhari za usanifu majengo zilizobuniwa na Jeremy Bentham (1787) kwenye karne ya
kumi na nane ambapo mbinu za mabavu na mahabusu zilibadilishwa na badala yake mbinu za uchunguzi na uangalizi
zilisisitizwa.

mfumo wa udhibiti wafungwa wa ‘panaptocisim’ unaolenga kuudumaza mwili wa mfungwa katika
mfano mmojawapo wa mwanda-mamlaka. Ni mfumo wa kuwazinga na kuwachunga wafungwa
kwa kuwaweka wote wazi ili kuwaadabisha na kuwadumaza. Foucault anadai kwamba kwa mujibu
wa muasisi wa mfumo huo wa usanifu majengo ya jela, Jeramy Bentham, ni jengo lenye dhima
pacha ya kuwasimamia na kuwarekebisha wafungwa kwa njia ya kuwawekea mfumo wa
uchunguzi ambapo mfungwa

[...] is seen, but he does not see; he is an object of information, never a subject in
communication. (Foucault ibid.: 200).

[...] anaonekana, lakini haoni; yeye ni chombo cha taarifa, si chombo katika

mawasiliano. (Tafsiri yetu)
Akiwa ndani ya chumba cha jela Abdalla anawekewa ulinzi nje ya mlango wake. Abdalla
anakumbana na mateso ya kumnyong’onyeza na kumvunja moyo; kunyimwa kujumuika na
wafungwa wengine, kunyimwa haki ya kupunguziwa muda wa kifungo, kufungiwa chumbani
masaa ishirini na nne, kunyimwa kuota jua, kupokea masimango kutoka kwa wakala wa mamlaka
ya kuadhibu, kutoruhusiwa kutembelewa na ndugu, watoto wake na hata kunyimwa fursa ya
kuandikiwa au kuandika barua n.k. Abdalla anajihisi kuchungwa kama ‘simba marara’:

Kweli mmenifunga ndani ya chumba nde sitoki
Kutwa kucha ni chumbani juwa kuota ni dhiki
Na ulinzi mlangoni, yu papo katu ha’ndoki
Nilindwavyo bilhaki, ni kama simba marara
(Abdalla 1973: 2)

Kwa mujibu wa Foucault unapowekewa mlinzi nje ya selo au kuwa na walinzi wa doria kwenye
gereza ni mbinu maalumu ya kuadabisha na kuumiliki mwili wote wa mfungwa kwa lengo la
kuudumaza-‘ki-panapticon’. Mwili uliodumazwa kwa mujibu wa Foucault ni donge tupu
linaloweza kufinyangwafinyangwa kwa kadri mfinyanzi anavyokusudia kutengeneza kitu
anachokitaka. Mfinyanzi huyo ni zile mamlaka za kuadabisha. Abdalla anaugundua mfumo huo na
anakataa katakata kudumazwa mwili na nafsi yake. Malengo ya kudumazwa mwili ni kuadabishwa
kwa nafsi. Abdalla anaigundua hila hiyo inayoratibiwa na mamlaka zenye nguvu za kuwatesa
wahukumiwa ili wavunjike moyo, kuvunjika moyo ni sehemu ya malengo ya mateso ya nafsi:

Mateso humbadili aso na moyo thabiti
Apawapo idhilali japo ingawa katiti
Huona ni afadhali awete yakwe ya hadhi
Ela langu siliwati, nshishyelo ni lilo
(Abdalla 1973: 3)

Mchakato wa kuudumaza mwili kwa mateso mbalimbali akiwa kifungoni au kizuizini vina
malengo ya kutiisha nafsi au ‘mwili-jamii’ wa mtuhumiwa au mhukumiwa. Mchakato wa
kuudumaza mwili haukujikita katika mfumo wa magereza peke yake, Foucault anatubainishia
kuwa mchakato huo umeambukizwa katika mifumo mingine kama vile shule, makambi ya jeshi,
makambi ya ukimbizi, hospitali n.k kiasi cha kuifanya dunia yote ni jela kwani watu wote
hugeuzwa kuwa ni vitu na mfumo wa mamlaka. Watu huchungwa na kudhibitiwa nyendo zao kila
uchao. Mfumo wa uchunguzi unasaidia kuwasimamia, kuwagawa, na hata kuwaadhibu wanajamii
wanaowekwa katika mafungu mawili makuu ya wale wa kawaida ambao wanatii utaratibu
uliowekwa na tabaka lenye mamlaka na nguvu za kutoa adhabu. Na kundi jingine dogo la wale
wenye kukiuka mwenendo, hivyo kutakiwa kutengwa mbali na jamii kwa kufungiwa katika mfumo
wa magereza. Abdalla ni mmoja wao pale anapokejeliwa na afisa magereza anayeuliza “who is
this devil?” (Abdalla 2016: 97) ambapo Abdalla anabaini kuwa ‘“Wameniona mbaya, kumshinda
Firauni” (Abdalla 1973: 1). Kitendo cha kugeuzwa mbaya kama ‘Firauni’, lakini mwenyewe
akijitambua kama ‘Simba Marara’ ni kanikinzani za kifikra baina ya pande mbili zenye mtazamo,
itikadi na matabaka tofauti.

Abdalla anajitambua kuwa yupo katika kundi la upinzani kwa kupitia jicho la watawala.
Upinzani ni sifa ya ndani ya mamlaka. Na upinzani upo katika ngazi zote na kila mahali. Mamlaka
inastawi palipo na uhuru. Uhuru kwa mtazamo wa Foucault maana yake ni kuonyesha tabia kwa
njia mbalimbali ikiwemo upinzani. Hakuna mamlaka bila ya kuwepo kwa uwezekano wa upinzani,
“palipo na nguvu pana upinzani”, “where there is power there is resistance”, haya ni maneno katika
andiko lake la The History of Sexuality (Foucault 1980: 95). Hii inamaanisha kuwa, upinzani ni
sharti muhimu la mahusiano ya kimamlaka, hivyo bila ya kuwepo kwa sharti hilo hali inayojitokeza
ni kuwepo kwa utawala wa kiimla. Abdalla analivaa koja la upinzani, uasi, na kupinga amri na
mamlaka. Abdalla anatambua mbinu ya kuudumaza mwili na nafsi, kupitia watesi wake
wanaompatisha taabu, mateso, dhiki, misukosuko na kila aina za adhabu za “moyoni na mwilini”
(Abdalla 1973: 2). Anabaini vikwazo vilivyopo mbele yake kwamba mafanikio “hayapatikani, bila
ya misukosuko [...] taabu [...] na tumbi ya masumbuki” (ibid.: 57) na ambapo “mateso yao yangawa
nda kuumiza mtima” (3), badala ya kuvunjavunja viungo vyake, yanalenga mtima wake.

Abdalla anageuzwa shujaa na taasisi hiyo ya kubadilisha tabia na mwenendo. Ushujaa wa
Abdalla haupo katika kupambana ana kwa ana na mamlaka yenye mabavu ya kumzidi kimo bali
upo katika kumudu na kuvumilia mateso waliyompa. Ni shujaa wa uvumilivu wa mateso ya mwili
na nafsi yake kwani kitendo kikubwa cha kishujaa ni kule kubaki katika ngome hali ya kuwa mwili
na nafsi yake inaumizwa. Anajitapa waziwazi kuwa: “Kamwe hutanikondesha [...] kwa kunipa
masikitiko na mateso” (33). Na kamwe hataacha kukipigania kile anachokiamini, hata kama
angeadhibiwa “adhabu kila mfano” (9). Anagongelea msumari wa ukaidi kwa kusema kwamba

“kama tabu ni mauti, leo n’singekuwako” (63). Yupo hai kwa vile hawakumudu watesi wake
kuufikia moyo wake unaohimili masumbuko.

Madhumuni makuu ya Discipline and Punish kwa mujibu wa Foucault ni kuwaacha huru
wafungwa sio kutoka katika selo zao bali kutoka katika mfumo vilongo au hoja wanazoundiwa
zinazosababisha wao kutiwa hatiani. Mamlaka zinajiwekea uwezo wa kuamua nani yupo katika
njia sahihi na yupi amepotoka katika njia hiyo. Mfungwa ni yule ambaye hayuko katika njia sahihi.
Abdalla huku akiwa ngomeni, anajitetea katika nafasi aliyowekwa ya ‘mtu asiye wa kawaida’.
Tumeona katika jamii za karne ya kumi na nane huko Ulaya, wanapewa fursa ya kupokea msamaha
kabla ya kuhukumiwa kwa njia ya kutubu. Kauli zao ziwe za kutubu au kukaidi ni kivutio kikubwa
cha halaiki. Mfumo wa sasa wa kuadhibu unauweka kando umma kuhudhuria adhabu
inapotekelezwa magerezani hata hivyo si kwamba wafungwa hawana fursa ya kujisemea, kupitia
uibukaji wa fasihi ya vifungoni, fursa ya umma kusikia kauli za maonyo na majuto inajitokeza.
Abdalla hajuti kujiweka katika fungu ‘pinzani’ la ‘mtetezi na mlinzi wa maslahi ya jamii’ (Abdalla
2016: 98). Badala ya kuomba msamaha, na kujuta mbele ya mamlaka wakati wa kupewa fursa ya
kutoa ‘neno la mwisho’. “Wewe ndio mwenye kuuliza Kenya Twendapi?” Abdalla anajibu “Ndio
Afande” (Abdalla ibid.) — majibu ambayo ni mwiba kwa watesaji wake wanaokata shauri ya
kumwadhibu ipasavyo. Msimamo wake anauweka wazi:

Kwa kuwa ni haki yangu, sitahayari kudai
Tatumiya nguvu zangu, madhali ningali hai
Nilipate fungu langu, japo kwa bei ghali
(Abdalla 1973: 21)

Sauti yake kwa ujumla ni ya ueledi wa mfumo gandamizi. Sauti ya Dhiki ni uunganishaji wa
maneno mawili ya ‘sauti’ na ‘dhiki’. Sauti inawakilisha utetezi dhidi ya ‘dhiki’ wakati dhiki ni
kielelezo cha adhabu za mwili na nafsi.

3. Ufungwa wa mwili na nafsi katika Sauti ya Dhiki

Katika hali ya ufungwa, mfungwa huwa yupo katika mateso ya mwili na nafsi. Hili linajidhihirisha
katika Sauti ya Dhiki ambapo Abdalla anaonesha jinsi kifungo kilivyompa mateso ya mwili na
nafsi. Kwa mfano, mshairi na mwanaharakati, Abdilatif Abdalla katika makala yake ya ‘The Right
and Might of a Pen’ anakiri kinaganaga jinsi mateso ngomeni yanavyohusisha mapambano ya
mwili na moyo (au nafsi):

I hope my conviction in what I believe will sustain me and give me enough courage

and strength to persevere. That even if they manage to tear and break my external body,

my conviction will guard the rest of me so that they won’t get to that very important
spirit in my chest — in the heart. (Abdalla 2016: 99)

Natumaini usadikisho wangu katika kile ninachoamini utanitegemeza na kunipa ujasiri

na nguvu za kutosha za kustahimili. Kwamba hata wakifaulu kuurarua na kuvunja

mwili wangu wa nje, imani yangu itawalinda wenzangu waliobaki ili wasifikie katika

roho hiyo muhimu sana iliyopo kifuani mwangu- moyoni. (Tafsiri yetu)
Miili miwili inakinzanishwa; ‘mwili wa nje’ wenye kuhusisha viungo mbalimbali na ‘mwili wa
ndani’ — ‘moyo’ — ‘moyo wa kiroho’, ambao ni tofauti na moyo wa kimaada unaotumika kusukuma
damu. Moyo huu umelandanishwa na dhana za ‘nafsi’* na ‘roho’ zikiwa zote ni sehemu ya mwili
wa ndani. Tunadokezwa usambamba wa dhana za moyo na nafsi kupitia shairi la ‘Bora Mno ni
Subira’ katika diwani ya Malenga wa Mvita (Nassir 1974: 111) ambapo mtunzi Ahmad Nassir
anainasihi ‘nafsi’> kuwa “Nanena nawe nafusi, sikithirishe fikira, kujitiya wasiwasi, ni bure mara
kwa mara”, ambapo katika shairi la ‘Moyo’ (ibid.: 110) anaunasihi ‘moyo’ anaposema ‘“Nakupa
waswiya, moyo shika mno”. Ushairi huu wa Nassir unathibitisha kile ambacho Abdala anakisisitiza
katika kujadili suala la mateso ya mwili na nafsi anapokuwa mfungwa.

Ufafanuzi zaidi wa dhana ya nafsi na moyo ni utungo wa Ahmed Nassir, wenye kichwa cha
‘Kullu Nafsin Dhaaiqatul Mawt’ (167). Kichwa hicho kimetokana na aya ya Korani (Sura 21: 34)
ambayo imefasiriwa kuwa ‘kila nafsi itaonja mauti’. Umauti unachukuliwa kuwa ni kitendo cha
pumzi ya uhai-roho kutengana na mwili, jambo ambalo John Mbiti katika, African Religions and
Philosophy (1990: 160f.), anatutolea mifano yake kupitia wanajamii mbalimbali wa Kiafrika na
imani yao juu ya umauti kwamba ni wakati wa kifo ambapo ‘roho’ ya mtu ‘hupaa angani au
kuelekea karibu na Mungu’ (Mbiti 1990).

Hata hivyo, kuna utata unaojitokeza pale Ahmad Nassir anapoililia ‘roho’ yake, katika shairi la
‘Masikini Roho Yangu’ (Nassir 1974: 170-172) na kusema: “Naliliya roho yangu nitakufa
iyondoke”. Inawezekena vipi kiungo kife halafu tena kiwe na uwezo wa kuondoka? Je, roho hufa?
Tunapendekeza kuwa nia ya Nassir katika kilio cha roho yake nikuisemea roho ambayo
inapoondoka katika mwili hairudi tena. Analiweka wazi hilo kuwa wakati ‘roho’ kama pumzi ya
uhai ikipaa, viungo vyote vya vya mwili wa nje, kwa mujibu wa Ahmed Nassir, huoza ardhini:

Taoza kulla kingo, nyama na mifupa yangu

Vya usoni na maungo, na vyote mwilini mwangu
Vitageuka udongo, kama maiti wenzangu.
Taliliya roho yangu, itakufa iyondoke.

(Nassir 1974: 172)

4 Kwa mujibu wa Kamusi Kuu ya Kiswahili (2015: 774) nafsi ni “mjumuiko wa mwili na pumzi ya uhai”. Roho ndio
pumzi yenyewe ya uhai. Hivyo dhana za ‘moyo’ na ‘nafsi’ vinaushabihiano wa karibu unaokinzanishwa na mwili
wa nje au jasadi.

5 William Mkufya katika Ziraili na Zirani (1999) anaichokonoa jamii yake ya Waswahili izire dhana kikale za nafsi
kwa kuhoji kiuahalisia asili, ngazi, umri, na utu wa nafsi ya mwanadamu kama kiini cha kukabiliana kiyakinifu na
changamoto za kila siku zimkutazo mwanadamu ulimwenguni.

Huu ni uthibitisho kuwa viungo vya mwili vya nje kuanzia kichwa hadi miguu na viungo vingine
havina maisha ya milele. Hivyo, hatima ya mwili na roho zinakwenda katika makazi mawili tofauti.
Kwa maneno ya Shaaban Robert swala la safari ya mwili na roho® katika shairi lake la ‘Dunia’
katika diwani yake ya Pambo la Lugha (1966: 8) linajipambanua kama ifuatavyo:

Yumo katika safari, kila mwanadamu,
Haraka au usii, kwenda imelazimu,
Epusha roho Kahari, yake na Jahanamu,
Iwe katika fahari, mwili ukiwa kuzimu.
(Shaaban Robert 1966: 8)

Viungo ‘vya nje’ vinavyoishia ‘kuzimu’, vinabainishwa kwa mapana na Abdalla katika shairi la
‘Ukamilifu wa Mja’ (Abdalla 1973: 12-14) kuwa mtu kuwa navyo viungo hivyo si ukamilifu wa
maumbile. Abdalla anatujengea mantiki ya mapungufu na ukamilifu wa mja katika shairi la
‘Usiniuwe’ kuwa mja anapitia hatua za safari ya maisha ambapo upo wakati anakuwa ana ‘pumzi
ya uhai’ na mwili katika mji wa uzazi. Hapo yupo katika nusu ya ukamilifu kimaumbile. Hivyo,
mja akiwa tumboni mwa mama yake bado ana haki ya kuishi na si halali kwa uhai wake kupokwa
ingawa hajakamilika kimaumbo: “Huna haki kuniuwa, japo sijakamilika” (ibid.: 52). Hii ni
kiashirio kuwa Abdalla anaipigania haki ya kuishi tangu yuko tumboni akiwa na viungo vitete
lakini ‘moyo’ mkamilifu wenye kusikia machungu. Hapo ndipo safari yake ya kupigania haki na
kupiga vita dhuluma ilipoanzia.

Hata hivyo vita vya kupigania haki, usawa na ukweli vinajielekeza zaidi katika mwili wa ndani
wenye kutawaliwa na kiini akiitacho moyo au roho. Abdalla katika hoja yake ya ‘Ukamilifu wa
Mja’ (12) anabainisha mafungu mawili ya waja: wenye “roho swafi” na wale wenye roho chafu.
Anabaini kuwa, wapo ambao mioyo yao ni legevu kwani “kitishwa hwenenda mbiyo” na
kujisalimisha kwa matwaka ya watesaji wao. Hawa ni wale ambao nafsi zao au miili yao ya ndani
si “timamu”. Ni “watendaji mabaya”: “wabahili”, “wahalifu”, “wadhalimu”, “mafidhuli’,
“madhalimu”, “wapotofu”, wana “niya mbaya”, wana “kauli matango” na “wasio na subira”.
Anawatofautisha na watu ambao roho na nafsi zao au miili yao ya ndani ni madhubuti,
“makarimu”, “waongofu”, “watiifu”, na wenye “tabia bora” na wana “kauli na niya swafi”.
Anafafanua zaidi kuwa kundi la wenye roho chafu na la waja waovu lipo kwenye “njiya mbovu”
na lile kundi lenye “roho swafi” ni la waja wema lipo kwenye “njiya nyoofu” (ibid.). Anapoanza

¢ Shaaban Robert anatuwaidhi zaidi katika shairi la ‘Waadhi’ ndani ya Pambo la Lugha kuwa “maisha kwa mauti, na
mwili kwa kaburi” (1966: 25). Sababu inayotolewa na Shaaban ya kuusetiri mwili kaburini baada ya mauti ni kwa
vile, “mwili asiliye vumbi” kama anavyodokeza katika shairi la “Waadhi’ (ibid.: 26) na roho kama ndege mwenye
mbawa hupazwa, “Pindi ikimea mbawa, roho yangu na kuruka”, katika shairi la ‘Maradhi’ (ibid.: 17f.), hivyo ‘Roho
na kiwiliwili’ (ibid.: 33). Hivyo kwa kila kiumbe roho haitakaa milele katika jumba, ‘kaburi’ au ‘gereza’ la mwili
wake.

kuwaaidhi “waja”, Abdalla anawataarifu wasomaji wake mapema kuwa wapokee bila kudharau
waadhi wake kwani “yaliyomo ni ya ndiya” (ibid.).

Abdalla anapambana na mamlaka zenye nguvu lakini anajipa moyo kuwa baada ya ‘dhiki’ faraja
au “baada mbiti ni mbivu” na anasisitiza kwa kusema “kuyapata mazuri, pasi mabaya vigumu”
(ibid.: 49). Maisha ya mja duniani ni safari inayopitia njia mbalimbali ikiwemo njia za ‘dhiki’ na
zile njia za “unyoofu”. Uvumilivu wa kupitia ‘dhiki’ mbalimbali huhusisha kupitia njia “ngumu”,
“telezi”, “mbovu” na “hatari” (ibid.). Katika kukaidi kujisalimisha kwa matakwa ya mamlaka
zinazomtaka afuate “ndiya mbovu”, Abdalla anawakejeli na kuwaonya watesaji wake katika shairi

la ‘Mwerevu Hajinyowi’ (27) kwamba:
Kila mwenye kukuonya, uwate ndiya mbovu
Huchelewi kumminya, kumvunda zake mbavu
Fanya ambayo wafanya, baada mbiti ni mbivu
Ungajidau mwerevu, hutajinyoa mwenyewe
(Abdalla 1973: 27)

Katika shairi la ‘Ukamilifu wa Mja’ (ibid.: 14) anatoa hoja kuwa ili mja awe mkamilifu hana budi
“azipite zile ndiya za miba mitungu sana” ikiwemo kuteswa kwa mwili ili kumkatisha tamaa,
kumvunja moyo na kumtaka asalimu amri. Haishii hapo kwani anatanabahi pia katika shairi la
‘Telezi’ (24) kuwa “ndiya hazipitiki”, lakini yeye aliamua, “kwenenda japo kwa dhiki”. Sababu
iliyomsukuma kung’ang’ania safari hiyo yenye dhiki nyingi ni kwa vile anapokiangalia “kiyoo cha
moyo” wake kinamwonyesha namna “tulivyopoteya ndiya” (72). Hivyo, katika shairi hilo
anawaamsha wanajamii ya Kenya na wale wote walio katika makucha ya unyonywaji na
ukandamizaji wa kipindi cha ubaada-ukoloni, anaowaita “wasafiri” wenzake kuwa “zindukani”,
“tuamkeni”, kwani kioo hicho cha moyo kimemfanya badala ya kutembea akimbie haraka kuja
kuwaamsha kwa swali zito la ‘Kenya Twendapi?’, bila ya kujali ‘dhiki’ zinazoambatana na
“kusema ukweli” kwa kauli ya kuulizia wapi safari yao inapoelekea. Kwa swali hilo la kuitafuta
“njia nyoofu” linamnasisha katika “ndoana” kama samaki. Hakati tamaa kwa mkwamo huo wa
safarini bali anawahimiza wasafiri wenziwe:

Tamaa tusikate, niya zisiteteleke
Ndiya natuifate, nyoyo zisituvundike
Haja yetu tuipate, bendera yetu tutweke

Huu ndio mwanzo wake siwo mwisho wa safari.
(Abdalla 1973: 68)

Hivyo, tunaweza kusema kwamba Abdalla anaipambanua njia ya faraja inayopita katikati ya
“miiba yenye sumu”, “misitu mirefu”, na hatari za kila aina, lakini “kusafiri ni lazima”.

Usambamba wa kufuata njia na tishio la ‘kuvunjwa nyoyo’ ni pande mbili za sarafu moja
anazozibainisha katika diwani yake ya Sauti ya Dhiki. Unapotaka kufuata njia sahihi basi ujiandae
na dhiki zitakazo kukumba ambazo zinalenga kudhoofisha kipande cha ndani cha mwili wako
yaani moyo au nafsi. Hivyo, mateso ya viungo vya mwili vya nje yana malengo ya kuadhibu
nafsi/moyo/mtima au viungo vya ndani. Hivyo, katika wakati wa kumuaga rafiki yake kule
gerezani aitwaye Israili, Abdalla anamfariji kuwa katika safari walioianza bado nyoyo zao zipo
pamoja ingawaje miili yao yaweza kuwa mbalimbali:

Ndugu yangu Israili mambo huwenda yakija
Kwamba tutakuwa mbali si hoja hiyo si hoja
Mbali ni yetu miili, bali nyoyo zi pamoja
Moja na moja si moja lakini kwetu ni yiyo
(Abdalla 1973: 73)

Akimcheka mtesaji wake, Abdalla anakejeli nguvu na mamlaka ya muungano wa roho na mwili
wenye ukomo katika safari yake ndani ya shairi la ‘Mamba’ kwa kusema kuwa:

Akumbuke siku itafika

Roho yake ajuwe itamtoka
Nguvu zake kikomoche zitafika
(ibid.: 10)

Safari, roho na mamlaka zinapewa ukomo wa kutamalaki duniani. Kuachana kwa roho na mwili ni
kikomo cha kutakabari. Tunakumbushwa na Abdalla kuwa muungano wa roho na mwili
unampelekea mwanadamu kuwa na nguvu na mamlaka, ambazo zote zina ukomo.

Dhiki ya mwili na nafsi imetamalaki katika diwani yake kuanzia mashairi ya majonzi, uamsho,
harakati, ukombozi, mafumbo, hadi mapenzi. Kwa ujumla dhiki haikwepeki. Kwa mfano, katika
shairi la ‘Kutendana’ lina sura ya mapenzi ya hadaa kwa mwili wa nje, lakini mapenzi hayo yamo
katika mfumo wa jamii gandamizi yenye dhiki na mateso ya moyo na nafsi — mwili wa ndani.
Mapenzi yanabainishwa na mwanamke kuwa yapo “kwenye nafusi na pendo la wako moyo” (ibid.:
98). Kwa ujumla mwanaume alifunga ‘safari’ kwenda kutafuta ‘njia’ ya kuufikia ‘moyo’ wa
mwanamke wake ili aweza kuiondoa ‘dhiki’ ya ‘mwili’ na ‘moyo’ wake. Mwanaume
anamlalamikia mwanamke aliyekuwa hawara yake kuwa “waniona nadhikika hutaki kuniauni”
(90), na “kwa sababu n’na dhiki”’, mwanaume anajihami kwa mwanamke kuwa hatasema mabaya
ya “kuudhi mtima” wake. Analiweka wazi suala la kunena au ‘kusema’ yaliyomo moyoni mwake
kwani “kunyamaa ni dhiki”. Anapokataliwa au kunyimwa pendo, mwanaume “moyo ukampasuka
vipandevipande” (98). Hivyo maradhi ya mwili na moyo yakampata akawa yu “mahabusu” (ibid.).
Na iwapo “Moyo asingeukanya ‘ngejitiya hata kisu” (99). Ugumu wa moyo unaofananishwa na

jiwe unamzuia mwanamke kulainishwa na maneno matamu na ahadi za kutamanisha mtima na

kunurisha mwili ili arudiwe tena. Mwanamke alikuwa “kama jiwe moyowe, mgumu kulainika”
Y )

(101).

Hitimisho la mwanamke katika kuonesha msimamo wake linampasukia mwanaume kuwa
“Bwana jishikiye njiya, rudi kwao utokako” (106). Maswali tunayojiuliza ni kwa nini shairi hilo
linakuwa fumbo mwishoni? Usimulizi na ploti nzima ya mapenzi katika shairi la ‘Kutendana’
unagubikwa na motifu za safari, njia, uneni, moyo laini/mgumu, dhiki, mateso, mahabusu n.k.
mambo ambayo ni kiini cha Sauti ya Dhiki. Mwanamume na mwanamke wanaweza kuwakilisha
mamlaka za utawala katika muktadha wa fumbo la maandiko ya kijela zinazotumia taswira za
kificho. Mfungwa Abdalla anachunguzwa kila afanyalo akiwa hapo gerezani hivyo kuandika shairi
la kisiasa lakini lenye taswira ya mapenzi si jambo la ajabu. ‘Mwanaume’ anawakilisha watawala
wa kikoloni pale alipofanikiwa kwa mara ya kwanza kumrubuni ‘mwanamke’ ambaye ni nchi
zilizotawalia na ukoloni mkongwe. Alipoondolewa ni wakati wa ukombozi na anapojaribu kuja
tena kupitia ukoloni mamboleo ili kukidhi haja yake ya tamaa za rasilimali, anakutana na kikwazo
cha mataifa yaliyoamka hata hivyo hakati tamaa anajaribu kwa kila njia ikiwemo ahadi na lugha
ya ulaghai kuzinyakuwa rasilimali zinazotamanisha. Tishio la kugonga mlango usiku na kuja na
lugha ya ulaghai bado lipo.

Kwa ujumla motifu ya safari ya maisha na harakati za kudai haki kwa Abdilatif Abdalla inaanzia
tumboni anapodai haki yake ya kuishi kwa mama yake, ambaye sawa na mlezi au watawala wake
kama shairi la ‘Usiniuwe’ linavyosawiri. Safari ya Abdalla ya kushiriki katika ukombozi wa bara
la Afrika katika shairi lake la ‘Mamaetu Afrika’ (36-41) ni kilio cha dhiki za ukoloni na
ubaadaukoloni zinazoikabii jamii ya Afrika. Ni chuo cha mafunzo kwa mshairi-mwanaharakati
huyo. Kipindi cha ‘jana’ yake mwandishi kinaishia nyakati za harakati za kisiasa zinazompelekea
kutiwa mbaroni na kueleza masaibu ya dhiki ya mwili na nafsi akiwa ngomeni. Leo ya mshairi-
mwanaharakati Abdalla ni pale anapojieleza kwenye shairi lake la ‘“Njia Panda’:

Safari naloianza, bado ningalimo kwenda

Sitawata kujikaza, isipate kunishinda

Nataka kuimaliza, ndivo nipendavyo tenda
Sasa niko ndiya panda

(Abdalla 1973: 79)

Aidha, mtunzi Abdilatif Abdalla katika diwani yake ya Sauti ya Dhiki kajadili suala la uzalendo
ambapo anaonesha jinsi uzalendo ulivyo muhimu kwa ajili ya maslahi na maendelo ya nchi. Katika
shairi la ‘Mamaetu Afrika’ (ibid.: 39), anasema: ‘Tu tayari damu yetu, kwa mikondo imwaike...’
Katika shairi hilo mtunzi anaelezea kuwa wapo tayari kuitetea na kuilinda Afrika hata kama kwa
kumwaga damu na kupoteza uhai. Maisha ya ufungwa na mateso hayawezi kuzuia nguvu ya

uzalendo katika kupaaza sauti za wanyonge, kulinda, kutetea na kusimamia maslahi ya bara la
Afrika. Analifananisha bara la Afrika na mama ambaye ni jukumu la mtoto kumlea na kumlinda
kwa gharama yoyote hata kwa dhiki na shida.

Abdilatif Abdalla pia anazungumzia kuhusu vita baina ya haki na dhuluma. Dhuluma hapa
imefungamanishwa na imani ya mwandishi kuhusu ukweli. Abdalla, anaonesha kuwa dhuluma
ndiyo inayosababisha mateso, dhiki na shida za ufungwa. Ni dhuluma wanayofanyiwa wanyonge
na tabaka tawala hasa viongozi wa Afrika ambao wapo kwa ajili ya maslahi yao na ambao
wameshikilia madaraka kama mali yao binafsi. Abdalla anasema:

Ndugu ulo mnazini, wanitafuta balaa

Nakwambiya shuka chini, katakata wakataa

Wafanya ni masikani, mustarehe mekaa
Utashuka au la?

(Abdalla 1973: 54)

Katika majibizano anaonesha kiongozi akijibu

Ndugu lini ya mnazi, nilo juu nakujibu

Haya ni ya upuuzi, unambiayo swahibu

Kushuka tini siwezi, pasi kujuwa sababu

Hiyo ni yangu jawabu

(ibid.)
Katika beti hizo tunaona jinsi mtunzi anavyoonesha vita baina ya haki na dhuluma. Mtunzi
anaonesha mvutano baina ya viongozi walio juu ya madaraka na wale walio chini ambao ni

wananchi wanyonge wanaokandamizwa na kudhulumiwa haki zao kwa kuadabishwa na wenye
madaraka.

4. Hitimisho

Uchanganuzi wa kina wa diwani ya Sauti ya Dhiki ya Abdilatif Abdalla unapitishwa katika lenzi
ya Michel Foucault kupitia nadharia zake za mamlaka na mifumo ya uadabishaji kupitia andiko
lake la Discipline and Punish. Abdalla anatudhihirishia ni kwa namna gani dhiki za mwili kamwe
haziuvunji moyo au nafsi yenye kusimamia haki, yenye subira na msimamo wa kuutetea ukweli.
Abdalla amechagua upande wa utetezi wa umma ambao unakinzana na maslahi ya kikundi chenye
mamlaka na nguvu za utoaji adhabu katika jamii yake ya ubaada-ukoloni hivyo kubaini uwepo wa
ugawaji wa jamii katika makundi ya watu wa kawaida na wale ambao si wa kawaida kwa mtazamo
wa wenye mamlaka.

Tumeichanganua diwani ya Sauti ya Dhiki kupitia usomaji wa Ki-Foucault na tunaichukulia
sauti yake kama upazwaji wa nafsi dhidi ya mwili ambao hulengwa kutiishwa na wenye mamlaka
ya kudhikisha. Mfumo ‘gereza’ unafanikisha malengo ya kuwekwa kwake kwa minajili ya
kuadabisha wahalifu, wahaini, wavuruga utulivu, wasiofuata kaida, amri na mwelekeo
unaokubalika kijamii na wenye mamlaka ya kutawala mwanda na wakati husika.

Tumeujadili mwili wa Abdalla kuwa una sifa ya upacha; upo mwili wa nje wenye kupitia mapito
ya kuzaliwa na kufa na ni sehemu ya mwili unaolengwa kudumazwa ili iwe rahisi kuuadabisha
mwili wa ndani-nafsi. Dhiki dhidi ya nafsi inachukua sura ya adhabu zinazoratibiwa na kupangwa
kwa ustadi mkubwa. Abdalla anazikebehi mamlaka za adhabu za mwili zenye malengo ya
kuadhibu mtima kuwa mbinu hiyo itafanikiwa tu kwa wale watu tu wenye ‘moyo laini’. Kwa wale
wenye imani ya kweli, ilotimilika, na thabiti kama jabali si rahisi kutetereka. Badala ya kukata
tamaa kama ambavyo mateso yalivyolenga, Abdalla anazidisha harakati zaidi ya kitendo chake cha
kuandika ‘Kenya Twendapi?’ Safari hii akiwa amezungukwa na walinzi na mfumo unaomchunga
masaa ishirini na nne. Akiwa katika jela ambayo ni sehemu ngumu kwa mwanadamu kuipitia,
uhuru wake unapokwa kama sehemu ya adhabu. Jela inakusudia kuacha athari zake si katika mwili
tu bali hata katika nafsi yake kupitia manyanyaso, matukano, masimango, na unyama wa kila aina.

Kwa upande mmoja jela ni chombo cha kuvunjavunja moyo wa ujasiri lakini pia jela hiyo
inampa fursa ya uoni mpya. Jela ni ‘chuo cha mafunzo’ kwa Abdalla anatoka akiwa amehitimu
mafunzo maalumu ya mafunzo ya sanaa ya uandishi wa kiharakati. Badala ya kutubu kutokana na
mateso na misukosuko ya kuandika ‘Twendapi Kenya?’ Abdalla anapiga ngazi za ushujaa kuiundia
dunia diwani ya Sauti ya Dhiki. Ndani ya selo yake ya chumba kidogo, Abdalla amejichongea
mwanda ambao anautumia kuufikishia kila aina ya upinzani. Abdalla anauandika uzoefu wake wa
maisha ya jela, huku akitusawiria kuwa kila raia ni mfungwa mtarajiwa katika jamii ya
ukandamizaji ambapo tofauti ni ndogo kati ya jela ya ndani na ile ya nje.

